
MAPHUNZIRO OYAMBA A BAIBULO

PHUNZIRO LACHISANU NDI CHITATU

KUPEREKA

KUPEREKA NDI CHOFUNIKIRA BWANJI?

Baibulo limati mu Yohane 3:16, “Pakuti Mulungu anakonda dziko lapansi kotero, kuti anapatsa Mwana wace wobadwa yekha, kuti yense wakukhulupirira Iye asatayike, koma akhale nawo moyo wosatha.”  Ngati ufuna kuzindikira chofunikira cha kupereka, ungadzifunse wekha, “Ndikadakhala kuti ngati Mulungu sakadapereke kwa ine?”  Chimenechi ndi chodalitsa chachikuru kuti Mulungu anatipatsa Mwana wake.  Ngati Akristu, tiyenera kutsatira chitsanzo cha Mpulumutsi wathu.  Baibulo limati Yesu Kristu “anapereka moyo wake dipo la anthu ambiri.”  (Mateyu 20:28)  Mpulumutsi wathu anapereka, choncho ifenso tiyenera kupereka.  

Ngati ufuna kuzinidikira chofunikira cha kupereka, ufunika kumvetsetsa kuti ndi choipa chakukhala waumbombo.  Umbombo ulibe malo m’mtima mwa Mkristu.  Paulo anati mu 1 Akorinto 10:24, “Munthu asafune zace za iye yekha, koma za mnzace.”  Ndiponso mu ndime 33 ya mutu womwewo Paulo anati, “Monga inenso ndikondweretsa onse m’zinthu zonse, wosafuna chipindulo changa, koma cha unyinjiwo, kuti apulumutsidwe.”  Mu Baibulo, kupereka si chinthu chimene umayenera kuchita basi, komatu kupereka ndi kakhalidwe kamene Mkristu ayenera kukhala nako.  Kakhalidwe ka kupereka kutanthauza kuti umaika zofunika za anthu ena patsogolo pa zofunika zako.  Popanda kakhalidwe ka kupereka, sudzakhala ndi chigonjetsa m’moyo mwako mwachiKristu.  

KODI MKRISTU ANGAPEREKE CHIYANI?

Mu Baibulo muli zinthu ziwiri zimene Mkristu ayenera kupereka.  Zinthu ziwirizi ndi iwe mwini ndi ndalama.  Mu 2 Akorinto 8, Paulo akulankhula za kupereka ndalama ndi momwe ungaperekere.  Ungawerenge mu ndime 5, “Ndipo, si monga tidayembekeza; koma anayamba kudzipereka okha kwa Ambuye, ndi kwa ife mwa chifuniro cha Mulungu.” Uzindikire dongosolo limene Baibulo limagwilitsa ntchito pakufotokoza za kupereka.  Chinthu choyamba chimene chiyenera kuperekedwa kwa Ambuye ndi iwe mwini.  Mulungu akakhala ndi iwe, kenaka adzakhala ndi nthawi yako, ntchito yako, luntha lako, chidwi chako, ndi chinthu chili chonse chimene adzafuna kugwilitsa ntchito kuchokera kwa iwe.  Ndondomeko kapena dongosolo la kupereka ndi lomveka.  Mulungu amadziwa kuti ngati tidzipereka tokha kwa Iye, kenaka akhala wokhoza kulamulira ndalama yathunso. 

Baibulo limati mu Aroma 12:1, “Chifukwa chace ndikupemphani inu, abale, mwa zifundo za Mulungu, kuti mupereke matupi anu nsembe yamoyo, yopatulika, yokondweretsa Mulungu, ndiko kupembedza kwanu koyenera.”  Kumbukira kuti Yesu Kristu anabwera pansi pano ndipo anapereka moyo wake woti ife tonse tingathandizike.  Choncho, ndi koyenera kwa anthu opulumutsidwa kuti agonjetse miyoyo yawo kuti angachitire Yesu Kristu moongoka.  Mkristu akagonjetsa moyo wake kwa Kristu, chochitikacho ndi chotchedwa kufa kwa iwe wekha.  Ukafa kwa iwe wekha, ndi kuti ukuuza thupi lako kuti sudzamvera uchimo umene umakhalamo chifukwa umunthu wakale unapachikidwe pamodzi ndi Kristu (Aroma 6:6).  M’menemo, ukugonjetsa thupi lako loti likhale zida za chilungamo. (Aroma 6:11-19)  

Monga ndangotchula, utadzipereka wekha kwa Ambuye, adzakhoza kulamulira mbali zonse za moyo wako.  Palibe njira kwa ine kukuuza iwe zinthu zeni zeni zimene Mulungu adzayembekezera utapereka moyo wako.  Ukauza Mulungu, “Ndilipo, chonde ndigwilitseni ntchito mu njira ili yonse imene mukufuna”, kenaka ndi udindo wako wakupeza chifuniro chonse cha Mulungu kwa moyo wako.  Ngakhale, sindingathe kudziwa zimene zidzachitika ukadzipereka wekha, Baibulo limafotokoza momveka zimene Mulungu amayembekezera kuchokera kwa ife pamene timapereka ndalama yathu.  

CHAKHUMI NDI ZOPEREKA

M’malembo, muli njira ziwiri zimene ungapereke ndalama yako; ndizo chakhumi ndi zopereka.  Mkristu ali yense ayenera kukhala wokhulupirika mu ziwirizi.  Pakufotokoza chakhumi, tiwerenge ndime zina zopezeka m’buku la Levitiko.  Mu Levitiko 27:30 ndi 31, Baibulo limati, “Limodzi mwa magawo khumi la zonse m’dziko, la mbeu zake za dziko, la zipatso za mtengo, ndilo la Yehova; likhale lopatulika Yehova…(32) Ndipo limodzi la magawo khumi lonse la ng’ombe, kapena la nkhosa, kapena la mbuzi, ziri zonse zimapita pansi pa ndodo, limodzi la magawo khumi likhale lopatulikira Yehova.”  Mu Chipangano Chakale, Mulungu analamulira Ayuda amenewo kuti ayenera kupereka chakhumi cha zonse zimene Mulungu anawapatsa.  Koma pamene munthu akufuna kupereka chopereka, chimenecho ndi chinthu chimene akupereka atapereka chakhumi chake.  Chopereka chimabwera chakhumi chitaperekedwa.  Nthawi zambiri mu Chipangano Chakale timawerenga za zakhumi ndi zopereka.  Momveka chakhumi ndi zopereka ndi zosiyana monga m’mene ungaonere mu ndimezi:  Deuteronomy 12:6 ndi 11, 2 Mbiri 31:12, Nehemiya 10:37, 12:44, 13:5, Malaki 3:8.  

KODI MKRISTU AYENERA KUPEREKA CHAKHUMI?
Mwina wazindikira kuti ndime zimene ndangopatsa zimachokera ku Chipangano Chakale.  Ndi choonadi choti Paulo analankhula kwambiri za kupereka ndalama, koma sanagwilitse ntchito kamodzi liu la “chakhumi”.  Chimenechi ndi chifukwa chake anthu ena samaganiza kuti ndi chofunikira cha kwa Mkristu kuti apereke chakhumi.  Amanena kuti chifukwa sindife anthu a Chipangano Chakale, tisaperekae chakhumi.  Koma phunziratu ndime zotsatira ndipo ndikukhulupirira kuti udzaona kuti ndi chofunikira kwa Mkristu choti apereke chakhumi chake, ndiponso udzaona chodalitsa chimene Mkristu adzalandira ngati adzachipereka.  

Yesu anati mu Mateyu 23:23, “Tsoka inu, alembi ndi Afarisi, onyenga! Chifukwa mupereka limodzi la magawo khumi la timbeu tonunkhira, ndi katsabola, ndi la chitowe, nimusiya zolemera za chilamulo, ndizo kuweruza kolungama, ndi kuchitira chifundo, ndi chikhulupiriro; koma zijazo munayenera kuzichita, osasiya izi zomwe.”  Yesu anadzudzula alembi ndi Afarisi chifukwa cha zinthu zambiri, koma chinthu chimodzi sanawadzudzule chinali kupereka chakhumi chawo.  Yesu anawauza kuti anayenera kupitiliza kupereka chakhumi chawo ndiponso kuyamba kuchita mbali zofunikira (zolemera) za lamulo.  

Komabe, ngakhale apa, anthu amanena kuti Yesu anakhala mu Chipangano Chakale chifukwa Chipangano Chatsopano chinali chisanayambe mpaka imfa ya Kristu.  Zoona, sitingakangane.  Yesu ananena mau amenewa (Mateyu 23:23) mu nthawi ya Chipangano Chakale.  Koma zindikira zimene Paulo ananena za mau a Yesu Kristu mu kalata yake ya kwa Timoteo.  Paulo anati mu 1 Timoteo 6:3, “Ngati munthu aphunzitsa zina, wosabvomerezana nawo mau a moyowo a Ambuye wathu Yesu Kristu, ndi chiphunzitsocho chili monga mwa chipembedzo…(vs.5.-mu Chizungu)...potoloka pa iwo.”  Ngati wapeza mavesi ena onenedwa ndi Yesu Kristu amene samatsutsana ndi mavesi a Chipangano Chatsopano, ndiye ungagwilitse ntchito mavesi onsewo kuti utumikire Mulungu.  Paulo atapulumutsidwa, Yesu Kristu anamupatsa chibvumbulutso chapadera chakukhudza zinthu zambiri. (Agalatiya 1:12 ndi Aefeso 3:3-4)  Zibvumbulutso zopatsidwa kwa Paulo zimakwanira zinthu zimene Mkristu wa Chipangano Chatsopano ayenera kukhulupirira ndi kusunga.  Ndi chifukwa chake munthu wopulumutsidwa aphunzire kwambiri ziphunzitso zimene zimaphunzitsidwa ndi Paulo.  Koma, tikamapeza ndime yolankhulidwa ndi wina wake imene simatsutsana ndi ziphunzitso za Paulo, ndi kuti tibvomereze kuti ndimeyo imafanana ndi chiphunzitso chathu cha nthawi ya mpingo (Chipangano Chatsopano).  Choncho, popeza Paulo sananene kanthu kamene kamatsutsana ndi kupereka chakhumi, tiyenera kupereka kwa Mulungu limodzi la magawo amene anatipatsa!

Chifukwa china tiyenera kupereka chakhumi chathu ndi chopezeka mu Aroma 5:20.  Baibulo limati apo, “Ndipo lamulo linalowa moyenjezera, kuti kulakwa kukachuruke; koma pamene uchimo unachuruka, pomwepo chisomo chinachuruka koposa.”  Anthu a Chipangano Chakale anali pansi pa chilamulo.  Anthu amenewo sanabadwe mwatsopano monga ife m’nthawi ya mpingo.  Analibe Mzimu Woyera amene anakhala m’matupi awo monga ife a lero.  Sanadziwe za Mpulumutsi amene anawakonda kwambiri kuti anafera m’malo mwawo monga m’mene timadziwira lero.  Baibulo limati mu Yohane 1:17, “Chifukwa chilamulo chinapatsidwa mwa Mose; koma chisomo ndi choonadi zinadza mwa Yesu Kristu.”  Ndi chomveka kwambiri kuti ife amene tinapulumutsidwa mu Chipangano Chatsopano tili ndi chochitika chabwino choposa iwo amene okhala mu Chipangano Chakale pansi pa chilamulo.  Choncho, chifukwa si tili pansi pa chilamulo, komatu chisomo chinachurukira ife, chifukwa chiyani sitifuna kupereka kwambiri koposa munthu wa mu Chipangano Chakale?  Mkristu apereke chakhumi chake, komanso ayerena kuchuruka pakuonjezerapo ndalama yina yoti aonetse chiyamiko chake chifukwa cha chisomo cha Mulungu anampangira iye!

Komabe pali chiphunzitso chomveka china mu Chipangano Chatsopano chimene chimaphunzitsa Akristu kuti apereke chakhumi chawo.  Mu 1 Akorinto 9, mtumwi Paulo akuuza anthu a ku Korinto kuti ayerena kutumikira alaliki ndi zathupi chifukwa alaliki aja analikutumikira iwo ndi zauzimu.  Kutsimikiza mfundo yake, Paulo anatchula njira ya kupereka yochokera ku Chipangano Chakale.  Tingawerenge mu 1 Akorinto 9:9-11, Paulo anati, “Pakuti m’chilamulo cha Mose mwalembedwa, Usapunamitsa ng’ombe pakupuntha iyo dzintu. Kodi Mulungu asamalira ng’ombe?  Kapena achinena ichi konse konse chifukwa cha ife?  Pakuti, chifukwa cha ife kwalembedwa: popeza wolima ayenera kulima mwa chiyembekezo, ndi wopunthayo achita mwa chiyembekezo cha kugawana nawo.  Ngati takufeserani inu zauzimu, kodi nchachikuru ngati ife tituta za thupi lanu?”  Paulo anamaliza phunziro lake za kupereka mu ndime 13 ndi 14 ponena, “Kodi simudziwa kuti iwo akutumikira za kachisi amadya za m’Kachisi, ndi iwo akuimirira guwa la nsembe, agawana nalo guwa la nsembe?  Chomwechonso Ambuye analamulira kuti iwo amene alalikira Uthenga Wabwino akhale ndi moyo ndi Uthenga Wabwino.”  Mulungu amafuna kusamalira atumiki ake tsopano m’njira yomweyo imene anasamalira atumiki ake a Chipangano Chakale.  Phunzira Deuteronomo 26:12, 2 Mbiri 31:4-5, Nehemiya 12:44 ndipo udzaona kuti Mulungu anagwilitsa ntchito kupereka chakhumi kuti asamalire atumiki a Chipangano Chakale, amene anali Alevi.  Momwemonso, Mulungu analamulira m’Chipangano Chatsopano kuti anthu opulumutsidwa asamalire atumiki awo ndi kupereka chakhumi. (1 Petro 2:5)
CHIFUKWA CHIYANI TIPEREKE?

Takamba za njira ziwiri za kupereka, chakhumi ndi chopereka, ndiponso taona kuti Mkristu wa Chipangano Chatsopano ayenera kuchita ziwirizo.  Pa nthawi yino, tikufunika kuphunzira chifukwa chiyani tiyenera kupereka.  Pali zifukwa zitatu zimene wobadwa mwatsopano ayenera aperekera zinthu zake zathupi.  Zifukwa izi ndi kuchirikiza mbusa, kutsimikiza chiyamiko cha kwa Mulungu, ndi kuthandiza mu zochitika zapadera.

KUCHIRIKIZA MBUSA

Tangoona ndime mu 1 Akorinto 9:14, imene imati, “Chomwechonso Ambuye analamulira kuti iwo amene alalikira Uthenga Wabwino akhale ndi moyo ndi Uthenga Wabwino.”  Ngati munthu amadyetsa mokhulupirika nkhosa za Mulungu ndi zinthu zauzimu, kutanthauza kuti nkhosa zimenezo, gulu la anthu amene amathandizika ndi mbusayo, ayenera kupereka zinthu zathupi.  Baibulo limati mbusa ayenera “…kulimbika m’kupemphera, ndi kutumikira mau.” (Machitidwe 6:4)  Chifukwa chake, ngati mbusayo amakhala wokhulupirika, ndi kuti mpingo wake (mamembala ake) ayenera kumusamalira ndi zathupi zofunikira.  Mu 1 Atesalonika 5:12-13, Paulo akulankhula ku mpingo wa ku Tesalonika, nati, “Koma, abale, tikupemphani, dziwani iwo akugwiritsa ntchito mwa inu, nakhala akulu anu mwa Ambuye, nakuyambirirani inu; ndipo muwachitire ulemu woposatu mwa chikondi, chifukwa cha ntchito yawo.  Khalani mumtendere mwa inu nokha.” Ngati uli ndi mbusa amene amayang’anira moyo wako (Ahebri 13:17), umuchitire ulemu woposatu chifukwa cha zimene amachita.  Ndiponso, Paulo anati mu 1 Timoteo 5:17, “Akuru akuweruza bwino ayesedwe oyenera ulemu wowirikiza, makamaka iwo akuchititsa m’mau ndi m’chiphunzitso.”  Kodi ungapereke kwa munthu ulemu wowirikiza bwanji? Timawerenga mu 1 Timoteo 5:18, “Pakuti malembo ati, Usapunamiza ng’ombe yopuntha tirigu.  Ndipo, Wogwira ntchito ayenera kulipira kwake.”  Mu malembo, mbusa wafaniziridwa ndi ng’ombe.  Ng’ombe imagwira ntchito m’munda ndipo ntchito ya ng’ombe ikatha, mwini wake wa ng’ombe alole ng’ombe kudya kuchokera ku munda umene inalikugwiramo ntchito.  Momwemonso, mbusa amagwira ntchito mwa anthu mu utumiki.  Pamene mbusa watha ntchito yake, kenaka anthu amene mbusa analikugwira ntchito nawo apereke zofunika zake.  Ungamupatse ulemu wowirikiza popereka ku mpingo ndalama zokwanira zakusamalira zofunikira zake NDIPONSO kuthandiza iye ndi zinthu zina zapadera.  

Ndikufuna kunena kanthu panopa za mutu uwu.  Ngati munthu ali ndi chilakolako chakukhala mbusa, asadandaule za zinthu zimene angalandire kuchokera ku utumiki, koma zinthu zimene angapereke kwa anthu amene amawatumikira.  Mu 1 Timoteo 3:3, Paulo anatipatsa limodzi la maonekedwe a mbusa wabwino.  Ananena apo kuti mbusa akhale “wosakhumba chuma.”  Ngati cholinga chako mu utumiki ndi kukhala ndi zinthu zathupi zambiri, ukupanga cholakwa chachikuru.  Ngati mbusa wina akulakwira madalitso a utumiki wake, awerenge mu Ezekieli 34 m’mene Mulungu amamvera za abusa otero.  Ali yense angaone momveka kuti kulakwira nkhosa za Mulungu ndi chonyansa cha kwa Yehova.

KUTSIMIKIZA CHIYAMIKO CHA KWA MULUNGU

Baibulo limati mu 1 Akorinto 4:7, “Pakuti akusiyanitsa iwe ndani?  Ndipo uli nacho chiyani chosati wachilandira?  Koma ngati wachilandira udzitamanda bwanji, monga ngati sunachilandira?”  Chinthu chili chonse tili nacho chinapatsidwa kwa ife ndi Mulungu.  Chifukwa chake, tisakhumudwe pakupereka zina za zinthu zimene anatipatsa ife kale.  Paulo anachenjeza Akorinto za mitima yawo pamene anapereka.  Paulo anati mu 2 Akorinto 9:7, “Yense achite monga anatsimikiza mtima, si mwa chisoni kapena mokakamiza, pakuti Mulungu akonda wopereka mokondwerera.”  Ngati umapereka chakhumi chako kapena chopereka chako, ndipo umanyinyirika m’nthawi yako yakupereka, usayembekezere mphotho ili onse ukadzafika kumwamba.  Koma ngati udzapereka chakhumi chako ndi chopereka chako mokondwerera, osati kuyembekezera kanthu, koma kungothandiza utumiki wa Kristu ndi kuonetsa chiyamiko chako kwa Mulungu, ndiye Baibulo limati, “chilungamo chako chikhala ku nthawi yonse.” (2 Akorinto 9:9)  Zabwino zanu zidzatsala kwa muyaya!  Yesu anati mu Luka 12:33, “Gulitsani zinthu muli nazo, nimupatse mphatso zachifundo; mudzikonzere matumba a ndalama amene sakutha, chuma chosatha m’Mwamba, kumene mbala siziyandikira, ndipo njenjete siziononga.”  

Paulo anatinso mu 1 Akorinto 16:2, “Tsiku loyamba la sabata yense wa inu asunge yekha, monga momwe anapindula, kuti zopereka zisachitike pakudza ine.”  Tsiku loyamba la sabata, limene ndi Lamulungu (Sunday), Akristu onse ayenera kusonkhana pamodzi kuti amve ulaliki, kuimba, kupemphera, kuyanjana, kunyema mkate, ndiponso kupereka zakhumi ndi zopereka zawo.  Choncho, Paulo anachenjeza Akristu a ku Korinto kuti akonze ndalama zawo pa tsiku limene anasonkhana. Zindikira kuti Paulo sanawauze nthawi yabwino yakupereka basi, komanso momwe angaperekere!  Upereke kwa Mulungu monga mwa njira imene Mulungu anapindulitsa iwe.  Ngati sukupereka kanthu, ukuuza Mulungu kuti sanakudalitse.  Ngati ukupereka pang’ono, mochepa ndi chifuniro cha Mulungu, ukuuza Mulungu kuti sanakudalitse kwambiri, koma pang’ono basi.  Koma, ngati ukupereka kwa Mulungu moolowa manja, ukuuza Mulungu kuti wazindikira madalitso ake ndi ambiri pa moyo wako.  Chimenechi chidzaonetsa chiyamiko chako.  Chifukwa chake Paulo anati mu 2 Akorinto 8:24, “Chifukwa chake muwatsimikizire iwo chitsimikizo cha chikondi chanu, ndi cha kudzitamandira kwathu pa inu pamaso pa Mipingo.”  

KUTHANDIZA MU ZOCHITIKA ZAPADERA
Tadziwa kale kuti Mkristu apereke chakhumi ndi chopereka chake mu mpingo umene umamuphunzitsa mau a Mulungu.  Kuchita choncho ndi njira yake yakuchirikiza ntchito ya utumiki.  Tadziwa kuti Mkristu angaonetse Mulungu chiyamiko chake pakupereka.  Komanso, pali zochitika zapadera pamene Mkristu apereke.  Mu dziko lapansi lero, pali anthu ambiri amene angapindulitsidwe ndi kupereka kwako.  Funso labwino ndi loti, “Kodi ndiyenera kupereka chifukwa cha zochitika zotani?”

Mu Baibulo, muli zochitika zitatu zeni zeni zimatchulidwa zimene zimalandira ndalama.  Zitatuzo ndi: opulumutsidwa osauka, akazi amasiye, amishoneri.  Mu Aroma 15:26, Baibulo limati, “Pakuti kunakondweretsa a ku Makedoniya ndi Akaya kuchereza osauka a kwa oyera mtima a ku Yerusalemu.”  Anthu amene anapatsidwa ndalama anali opulumutsidwa amene anali aumphawi.  Mu 1 Timoteo 5:16, Paulo akuti mpingo, “…uthandize iwo amene ali amasiye ndithu.”  Ichi ndi chochitika chimene ndalama zina zinaperekedwa ku mpingo, kenaka ndalamazo zingagwilitsidwe ntchito zoti uchirikize mkazi wamasiye woyenera.  Ndiponso, mu Afilipi 4:15-18, Paulo akufotokoza kuti Akristu a ku Filipi anali anthu okha amene anayanjana naye m’makhalidwe a chopereka ndi cholandira.  Paulo anati mu ndime 18, “Koma ndili nazo zonse, ndipo ndisefukira; ndadzazidwa, popeza ndalandira kwa Epafrodito zija zidachokera kwanu, mnunkho wa pfungo labwino, nsembe yolandirika, yokondweretsa Mulungu.”  Anthu amenewo anapereka kwa Paulo kumuthandiza ndi maulendo ake m’ntchito ya mamishoni.  Izi ndi zochitika zapadera zimene zimatchulidwa m’Chipangano Chatsopano.  

Kumbukira, Baibulo silimapanga malire a pa zochitika zimene uyenera kuthandiza.  Sudzalakwa ngati udzathandiza woyera mtima osauka, mkazi wamasiye amene ali mkazi wamasiye ndithu, ndiponso amishoneri.  Mkristu ali yense athandize ndi zochitika zimenezi pamene Mulungu amalola iye.  Komabe ndi chotheka choti Mulungu adzafuna iwe kuthandiza mu chochitika china chake.  Ngati chidzachitika, udzafunika kukumbukira zimene Baibulo limanena mu Masalmo 112:5.   Baibulo limati apo, “Wodala munthu wakuchitira chifundo, nakongoletsa; adzalimbika nawo mlandu wake poweruzidwa.”  Ungaone m’ndime yino kuti munthu wodala amapereka mwaufulu, komanso amagwilitsa ntchito nzeru pamene amapereka.  Mulungu amafuna iwe ndi ine kukhala adindo abwino ndi zinthu zimene amatipatsa.  Tisakhale achitsiru za njira zimene timapereka ndalama zathu.  Timadziwa kuti tipereke chakhumi chathu.  Timadziwa kuti pali zochitika zapadera zimene zimafunika ndalama zathu.  Pamene chochitika chosiyana chikuchitika, pemphera kwambiri ndi kufunsa Mulungu kupatsa iwe nzeru usanapereke. (Yakobo 1:5)
MADALITSO A  KUPEREKA

Kwauzidwa nthawi zambiri kuti “sungathe kupereka koposa Mulungu.”  Mkristu ali yense amene analikupereka mokhulupirika, zeni zeni, anazindikira mau amenewo ndi choonadi.  Yesu anati mu Luka 6:38, “Patsani, ndipo kudzapatsidwa kwa inu; muyeso wabwino, wotsendereka, wokuchumuka, wosefukira, anthu adzakupatsani m’manja mwanu.  Pakuti kudzayesedwa kwa inu ndi muyeso womwewo muyesa nawo inu.”  Paulo anasindika ganizo lomwelo mu 2 Akorinto 9:6, imene imati, “Koma nditi ichi, kuti iye wakufesa mouma manja, mouma manjanso adzatuta.  Ndipo iye wakufesa moolowa manja, moolowa manjanso adzatuta.”  Ngati ndiwe wopereka woolowa manja pa katundu wako, Baibulo limalonjeza kuti udzalandira moolowa manja.  Anthu ambiri samavetsetsa mfundoyi, koma njira yabwino yakulandirira ndi KUPEREKA!  Baibulo silimatsutsa kusunga kwa ndalama.  Mu choonadi, limalimbikitsa kuti tipange choncho.  Komabe, mu nthawi yomweyo, Baibulo limapanga chomveka kuti tisakhale aumbombo ndi ndalama zathu, koma oolowa manja.  Mulungu asamalira zofunikira zathu chifukwa analonjeza motero. (Mateyu 6:33, Afilipi 4:19)  Chifukwa chake tikhale ndi kakhalidwe ka kupereka, ndiponso tifufuze mwayi wakudalitsa anthu ena ndi zinthu zimene Mulungu anatipatsa ife.   

Ngati ufuna kuthokoza dalitso kwambiri, ungazindikire chosiyana cha dalitso limenelo.  Chosiyana cha dalitso ndi temberero!  Taona kuti kupereka kungakhale dalitso la kwa munthu amene akulandira mphatso, ndiponso munthu amene akupereka mphatso yomweyo.  Koma chidzachitika chiyani ngati munthu sapereka monga m’mene ayenera kuperekera?  Ambuye anati mu Malaki 3:8-9, “Kodi munthu adzalanda za Mulungu?  Ndipo inu mundilanda Ine.  Koma mukuti, Takulandani zotani?  Limodzi limodzi la magawo khumi, ndi zopereka.  Mutembereredwa ndi temberero; pakuti mundilanda Ine, ndinu mtundu uwu wonse.”  Tangoyerekeza za kubera Mulungu! Zeni zeni, sudzafuna kuweruzidwa ku mpando woweruza wa Kristu chifukwa cha kubera Mulungu.  Koma, ngati uwerenga Luka 16:1-12, uone kuti iyi ndi mfundo yofunikira imene Mulungu adzaweruza ku mpando woweruza.  Choncho, ngati udzafuna kuzembera temberero la Mulungu komanso kulandira dalitso la kupereka, uyerena kumvera Malaki 3:10.  Baibulo limati apo, “Mubwere nalo limodzi limodzi lonse la khumi, ku nyumba yosungiramo, kuti m’nyumba mwanga mukhale chakudya; ndipo mundiyese nako tsono, ati Yehova wa makamu, ngati sindikutsegulirani mazenera a kumwamba, ndi kukutsanulirani mdalitso wakuti adzasoweka malo akuulandira.”  

China chake ukumbukire pamene umapereka ndi chakuti Mulungu samafunika ndalama zako!  Mulungu samakufunsa kupereka chifukwa amafunika chithandizo chako.  Komatu, amatilola ife kupereka kuti tingalandire madalitso amene amafuma kwa kupereka! 
